U ciauru ru pani
Quando mia madre baciava il pane benedetto
di Gaetano Spinnato

Stamatina mentri ca era ancora ‘nsunnacchiatu,
Sintii cuomu 'nciauru chi trasia ra finestra.
Mi parsi chiddu ru pani ri na vota.
Mi vinni mmenti me matri, cu crivu nne manu,
Cu falari e u fazzulettu ntesta,
Chi pi 'mpastari u pani, si priparava lesta lesta.

Cirnia nna maidda a farina,
Ittannici u crescenti a pizzuluna,
A 'ncicirava, a pugniava e apui 'mpanava;

Nno liettu, a lieggiu a lieggiu, u sistimava.
"Runa accura! -mi ricia a-mmia-
nun iapriri a porta ca si 'ntrona!"
Iu mi mittia nta na gnuniddu mutu-mutu,
Aspittannu ca mi facia na vastedda o i cudduruna.
U fuocu cu rrastieddu furriava,
Ca pala 'nfurnava i furmi, a una a una;
Chiurìa u furnu ca vucchina,
E aspittava ca supra u pani ci calava a-rrosa.
Quannu era cuottu, u sfurnava
E pi nun s'abbruçiari nne manu u furriava...
Prima ri pusallu, u vasava.
Me patri, a matina, si nni ia pi travagghjari,
Nun 'mpanuzzu si mitia nna sacchina;
A sira, puru ca era n tuozzu, nna sacchetta
U turnava; si ppicca era,
Ancora cchiù ppicca cci abbastava.
Me matri addivintau vecchia,
Sta assittata na nun fullizzu,
Ci ciuncaru jammi e virazza.
Ora ca sugnu smarinatu, mi vuotu e sbuotu
Pi viriri ri unni ddu çiauru vinia;
Ruoppu arriestu scunfurtatu...
Pirchì no, nun era çiauru ri pani chiddu chi sintia:

Era çiauru ri malincunia.

